
Zamonaviy jamiyatda har bir fuqaroning faolligi, ongli ishtiroki, qonunlarga 

itoatkorligi va jamiyatdagi o‘z o‘rnini anglash darajasi bevosita fuqarolik tarbiyasiga 

bog‘liq. Fuqarolik tarbiyasi - bu nafaqat bilim berish, balki insonda jamiyat oldidagi 

mas’uliyat tuyg‘usini uyg‘otish, uning ijtimoiy pozitsiyasini shakllantirish 

jarayonidir. O‘zbekiston Respublikasida “Yangi O‘zbekiston” g‘oyasi doirasida 

fuqarolik jamiyatini shakllantirish, fuqarolik tarbiyasini tizimli asosda yo‘lga qo‘yish 

davlat siyosatining muhim yo‘nalishiga aylangan.  

Har bir davlatning siyosiy, ijtimoiy va iqtisodiy taraqqiyoti, avvalo, 

fuqarolarning ongli ishtiroki va mas’uliyatli pozitsiyasiga bog‘liq. Shu boisdan ham 

mustaqil O‘zbekiston sharoitida fuqarolik tarbiyasi masalasi davlat siyosatining 

ustuvor yo‘nalishlaridan biri sifatida qaralmoqda. Fuqarolik tarbiyasi orqali yosh 

avlodda Vatanga sadoqat, qonunlarga hurmat, jamoat tartibiga rioya qilish va ijtimoiy 

mas’uliyat kabi fazilatlar shakllantiriladi. 

Fuqarolik tarbiyasi - bu shaxsda o‘z Vatani, jamiyati va xalqi oldidagi burchini 

anglash, davlat qonunlariga hurmat bilan qarash, o‘z huquq va majburiyatlarini bilish 

va ularga amal qilish, shuningdek, faol ijtimoiy hayot tarzini shakllantirishga 

qaratilgan tarbiya turidir. Fuqarolik tarbiyasining nazariy asoslariпga to’xtalib o’tsek, 

fuqarolik tarbiyasi - bu tarixan shakllangan, ijtimoiy, axloqiy, huquqiy va siyosiy 

omillarni o‘z ichiga olgan murakkab pedagogik-ijtimoiy jarayondir. U quyidagi 

tarkibiy qismlardan iborat: 

1. Fuqarolik ong - shaxsning ijtimoiy hodisalarga ongli munosabati, jamiyatdagi 

o‘rnini anglash va faol ishtirok etish istagi. 

2. Fuqarolik pozitsiyasi - insonning muayyan ijtimoiy masalalarga bo‘lgan 

mustaqil va faol qarashlari. 

3. Fuqarolik mas’uliyati - fuqaroning o‘z harakati, qarori va jamiyatdagi tutgan 

o‘rniga nisbatan ijtimoiy javobgarligi.  

Bu jarayonlar maktabgacha ta’limdan tortib, oliy ta’lim tizimigacha bo‘lgan 

barcha bosqichlarda muntazam va tizimli tarzda shakllantirilishi lozim. 

Tarixiy kontekst: Fuqarolik tarbiyasi g‘oyasining ildizlari, ailatta fuqarolik 

tarbiyasining ildizlari qadimgi Sharq va G‘arb falsafasiga borib taqaladi. Masalan: 

Avestoda jamiyat va kishilar o‘rtasidagi adolat va mas’uliyat g‘oyalari ilgari surilgan. 

Aristotel fuqaroni polis hayotida faol ishtirok etuvchi shaxs" sifatida ta’riflagan. 

Forobiy va Ibn Sinolar o‘z asarlarida fazilatli shahar" g‘oyasini ilgari surib, shaxs 

tarbiyasi jamiyat asosiy poydevori ekanligini ta’kidlagan. Jadidlar harakati esa 20-asr 

boshlarida milliy uyg‘onish va fuqarolik ongini uyg‘otishga harakat qilgan. 

Fuqarolik tarbiyasining zamonaviy bosqichlari: 

1. Oila va fuqarolik tarbiyasi 

Oila - fuqarolik tarbiyasining birinchi va eng muhim bo‘g‘inidir. Bola o‘z huquq 

va burchlari haqidagi ilk tasavvurlarni aynan oilada oladi. Ota-onaning namunasi, 

ular tomonidan beriladigan axloqiy va huquqiy saboqlar bolaning fuqarolik ongini 

shakllantiradi. 

2. Maktab va ta’lim tizimi 

Maktabda o‘qitiladigan “Huquqiy bilim asoslari”, “Vatan tuyg‘usi” kabi fanlar 

yosh avlodga fuqarolik va huquqiy madaniyat asoslarini o‘rgatadi. Yangi o‘quv 

dasturlarida o‘quvchilarni tanqidiy fikrlashga, ijtimoiy faollikka o‘rgatish muhim 

o‘rin tutmoqda. 

3. Fuqarolik jamiyatining institutlari 

Nodavlat notijorat tashkilotlari (NNTlar) jamoaviy faollikni kuchaytirish va 

fuqarolik ongini shakllantirishda muhim vosita. Mahalla institutlari O‘zbekiston 

kontekstida fuqarolik jamiyatining tarixiy va an’anaviy shakli bo‘lib, aholining o‘zini 

o‘zi boshqarish, mas’uliyatli qarorlar qabul qilish maktabidir. 

4. Axborot vositalari va raqamli muhit  

Internet, ijtimoiy tarmoqlar va ommaviy axborot vositalari fuqarolik 

madaniyatini shakllantirishda ikki yoqlama rol o‘ynaydi: bir tomondan, ijobiy 

axborot orqali ongni oshiradi, ikkinchi tomondan esa noto‘g‘ri ma’lumotlar fuqarolik 

pozitsiyasiga salbiy ta’sir ko‘rsatishi mumkin. Shu sababli mediamadaniyatni 

shakllantirish ham fuqarolik tarbiyasining bir qismidir. 

O‘zbekistonda fuqarolik tarbiyasi sohasidagi islohotlar, yoshlar siyosati 

doirasida “Yoshlar ittifoqi”ning faoliyati yoshlarning fuqarolik ongini 

mustahkamlashga xizmat qilmoqda. Yangi O‘zbekiston - yangi tarbiya konsepsiyasi 

asosida ta’lim mazmuni yangilandi, yangi darsliklar va metodikalar ishlab 

chiqilmoqda. Prezident tomonidan ilgari surilgan “Inson - jamiyat - davlat” tamoyili 

fuqaroni markazga qo‘ygan davlat boshqaruvi konsepsiyasidir. 

Xulosa qilib aytganda, fuqarolik tarbiyasi - bu shunchaki bilim berish emas, 

balki insonda ijtimoiy ong, mas’uliyat, vatanparvarlik, qonuniylik kabi asosiy 

fazilatlarni shakllantirishdir. U oila, maktab, jamiyat va davlat tomonidan 

muvofiqlashtirilgan holda olib borilishi zarur. Shu tarzda jamiyatda huquqiy ongli, 

mas’uliyatli, vatanparvar va faol fuqaro shakllanadi. Fuqarolik tarbiyasi har qanday 

jamiyat barqarorligining negizidir. U yosh avlodni jamiyat hayotida faol ishtirok 

etishga, o‘z burch va majburiyatlarini anglashga, qonunlarga bo‘ysunishga o‘rgatadi. 

Bugungi kunda ushbu tarbiya usullarini yanada takomillashtirish, zamonaviy 

yondashuvlar asosida tashkil etish zarurdir. Zero, fuqarolik ongiga ega avlodgina 

Vatan kelajagini yuksak bosqichga olib chiqishga qodirdir. 

